Тема:
Ризаэддин Фәхреддин - мөгаллим һәм тәрбияче
Укытучы: 
Фәтхетдинова Дания Гәбдерәүф кызы.

Чистай шәһәре 6 нчы урта мәктәбе

Чистай шәһәре, 2010 нчы ел.    

Ризаэддин Фәхреддин - мөгаллим һәм тәрбияче
Мәшһүр галим, тарихчы, археограф, мәгърифәтче, әдип, танылган дин әһеле, фикер иясе, педагог, журналист Ризаэддин Фәхреддин 1859 елның 4 гыйнварында элекке Самара губернасы Бөгелмә өязе (хәзерге Татарстанның Әлмәт районы) Кичүчат авылында мулла гаиләсендә дөньяга килә. Башлангыч белемне укымышлы әти-әнисеннән алганнан соң, аны 7 яшендә мәктәпкә укырга бирәләр. Кечкенә авылның кечкенә мәктәбе гаять акыллы малай өчен тар булганлыктан, озакламыйча аны күршедәге Түбән Чыршылы авылы мәдрәсәсенә укырга бирәләр.Өлкән сыйныф укучысы булып җиткәч, тырыш һәм һәр нәрсә белән кызыксынучан Ризаэддин күп вакытын китаплар күчереп язу белән мавыга һәм шулай итеп, үзе өчен бай гына китапханә дә туплый. Шулар өстенә, инде өлкән яшьтәге шәкерт башлангыч сыйныф балаларына дәресләр бирә, беренче педагогик адымнарын ясый,балаларны әхлакый тәрбияләү эше белән мавыга һәм бу һөнәре Ризаэддиннең гомерлек юлдашына әйләнә.

Рухи ярлылык әхлаксызлыкны тудыра. Әхлаксыз җәмгыятьнең киләчәге юк. Шул сәбәпле әхлакый тәрбиягә аеруча җитди игътибар бирергә кирәк.
Бу җәһәттән Р.Фәхреддин хезмәтләре аеруча игътибарга лаек. Ул “Әдәбе тәгълим” исемле китабында, җәмгыятьтә шәхес тәрбияләүнең никадәр авыр, катлаулы һәм дәвамлы эш икәнлеген ассызыклап, болай дип яза: “Тәрбия - акрынлык вә тәртип белән камиллек булдыру димәктер”, “Тәрбиясе булмаган җирдә гүзәл ашлык җитешмәгән кебек,тиешле тәрбия бирелмәгәндә, гүзәл кеше дә җитешмәс. Шулай икән, тәрбия - иң кирәкле бер эш булачактыр”.
Тәрбия эшенең нечкәлекләренә һәм үезнчәлекләренә тукталып, галим аны чорларга бүлеп карый һәм шәхес тәрбияләүдә гаилә, мәктәп һәм җәмгыятьнең рольләре гаять зур икәнлегенә басым ясый. Гаилә тәрбиясе - беренче, мәктәп тәрбиясе - икенче, җәмгыять тәрбиясе - өченче, ди галим. Димәк, һәр гаиләнең төп бурычы - балага тәрбия бирү.

Милләтнең, илнең киләчәге яшь буында икәнлекне бик яхшы аңлаган галим балаларга әдәп-әхлак, хезмәт тәрбиясе бирүгә аеруча әһәмият иткән.

Әйе, һәрвакытта да җәмгыять алдында яшь буынны киләчәктә таяныч булырдай итеп тәрбияләү бурычы торды. Балаларда кешелек сыйфатларын формалаштыру - бик мөһим проблема.

Катлаулы, һаман үзгәреп торучы шартларда яшәргә,эшләргә,социаль кыйммәтләр системасында үз урынын табарга сәләтле,шуның белән бергә югары әхлак сыйфатларына ия булган, әдәпле шәхес тәрбияләү - мәктәп алдында торган төп  бурычларның берсе.

Бала тәрбияләүдә мәктәпкә дә зур җаваплылык йөкләтелгәнен күрсәтеп, Р.Фәхреддин бу эштә мәктәпнең вазифасы нинди булырга тиешлегенә игътибар итә: “Балаларны мәктәпкә җибәрүдән максат нидә, беләсезме? Әлбәттә, дөрес вә гүзәл тәрбияләтүдер.”
Ул үзенең “Тәрбияле бала“ китабында болай ди: “Алтыннан да кыйммәтле, оҗмах нигъмәтләреннән дә кадерле булган нәрсә - тәрбияле баладыр. Ата-ана өчен тәрбияле бала кебек олы байлык һич булмас. Тәрбияле бала - дөнья байлыгына да бирелмәс һәм бер дәүләт патшалыгы белән дә алмаштырылмас; аны һәркем яратыр һәм мактап телгә алып сөйләр, ни сораса да бирерләр”.
Риза Фәхреддин бар гомерен яхшылык, белем, мәгърифәт, дин өчен көрәшкә багышлый.Мәгърифәтче-галим “Бала чакта алынган тәрбияне соңыннан бөтен дөнья халкы да үзгәртә алмас “, - дип яза.
Ул: “Адәм баласы үзен-үзе тәрбияләргә һәм камилләштерергә тиеш, буй җиткән һәр кеше үзен-үзе тәрбияли ала”, - дип саный һәм аның күп китаплары үз-үзеңне тәрбияләүдә ярдәм итү максатында язылганнар. Нинди генә вазифа башкарса да һәм нинди генә фән тармаклары белән шөгыльләнсә дә, мәшһүр мәгърифәтче галимнең игътибарыннан уку-укыту һәм тәрбия әхлак мәсьәләләре беркайчан да читтә калмый. Бу эше белән ул гомере буе шөгыльләнә һәм педагогика мәсьәләләренә багышлап,77 китап бастыра.

Аның гаиләсендә алты бала була.Бу кагыйдәне ул үз балаларын тәрбияләгәндә дә куллана. Риза үзенең белемлелеге, кешелеклелеге, тәрбиялелеге, хезмәт сөючәнлеге белән таң калдыра.Ул кайда гына эшләсә дә,үзенең педагогик карашларына тугры кала.

Мәшһүр мәгърифәтче тәҗрибәсе иҗтимагый мөнәсәбәтләрне киңәйтергә, ныгытырга ярдәм итә, кешеләр арасында мөнәсәбәтләрнең узара ышанычка, хөрмәткә, игелеккә нигезләнүе җәмгыятьнең, милләтнең, халыкның бердәм булуын,тыныч-имин яшәвенең мөһим алшарты булуын аңларга этәргеч бирә.
Бөек шәхесебезнең бөртекләп җыелган җәүһәрләре Риза Фәхреддинең туган авылы - Әлмәт районы Кичүчат музеенда,Түбән Чыршылы авылында саклана.
Тәрбия, әдәп, әхлак мәсьәләләренә багышлап бастырган күпсанлы хезмәтләреннән тыш, Ризаэддин Фәхреддиннең әле матбугатта басылмаган, кулъязма хәлендә сакланган язмалары да шактый. Бу инде аның әлеге мөһим мәсьәләләргә һәрвакыттта да зур игътибар күрсәткәненә дәлил.
Р.Фәхреддин кешенең әхлакый сыйфатын киң һәм тирән ачыклаучы психолог. Кешене кеше итеп күрсәтүче иң күркәм сыйфат булган Гүзәл Холык мәгънәсен шулкадәр тирән аңлый ки: аны бер төгәл мәгънәне эченә алган кыска гына гыйбәрә итеп карамый, ә эченә бер дистәләп һәм аннан да артык олуг мәгънәне сыйдырган бөек бер асыл сыйфат итеп бәяләп,аның эчтәлеген ачып бирә.
Кыскасы, бүгенге укучыларыбыз, мәшһүр галимебез Р.Фәхреддин күрергә теләгәнчә, бөтен яктан да үрнәк балалар булып җитешсеннәр һәм халкыбызга лаеклы булып, милләтебез горурланырлык, ул хыялланган зур шәхесләр булып үссеннәр иде, ә ата-аналар исә, үзләренең балаларына игътибарлырак һәм үзләре дә балалары өчен бөтен яктан үрнәк алырлык кешеләр булсыннар иде.             
